
        
            
                
            
        

    
	Ц. Дамдинсүрэн

	ГҮНЖИЙН СҮМ

	“ЭШХ” Улаанбаатар хотноо 1961 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ГҮНЖИЙН СҮМ

	ОЧИХ ЗАМД 

	 

	1959 оны 6-р сарын эхээр нэг өдөр Монгол Ард Улсын Их Хурлын Тэргүүлэгчдийн дарга Самбуу над хэлсэн нь: 

	“Та гүнжийн сүмийг үзээд ир, түүх дурсгалын чухал барилга байгаа юм бол хамгаалж хадгалах хэрэгтэй” гэв. Би тэгээд тэр сүмийг очиж үзсэн зарим хүмүүстэй ярилцаж, бичсэн түүх зэрэгтэй бага сага танилцав. 

	1943 оны 5-р сард Шинжлэх Ухааны Хүрээлэнгээс түүхч Пэрлээ, уран барилгач Н. Щепетильников нар Гүнжийн сүмд очиж үзсэн юм байна. Тэгээд уран барилгач Щепетильников “Монгол орны уран барилгын дурсгалууд” гэдэг хэвлэгдээгүй номын 5-р бүлэгт Гүнжийн сүмийг үзсэн замын тэмдэглэл ба мөн сүмийн байдал, барилгын хэмжээ зэргийг бичжээ. Бас түүхч Пэрлээ, Доржсүрэн нар 1959 оны 1-р сард Гүнжийн сүмийг үзэж ирсэн байна. 

	Гүнжийн сүмийн тухай товч мэдээг хэлбэл: Манжийн Энх-Амгалан хааны охин, Халхын Дондовдорж ноёны хатан болсон юм гэнэ. Түүний булш ба 18-р зууны үед барьсан тахилгын хэдэн эвдэрхий сүм буюу байшин Улаанбаатараас зүүн хойш зуу гаруй километрийн газар, Туул голын баруун этгээдээс урсаж ордог Баруун Баян голын эхэнд Өндөр Сарьдаг уулын өвөрт байдаг гэнэ. Тийш очих зам тун муу, намаг үлэмж тул бороотой цагт очиход хэцүү юм гэнэ. 

	Хур бороо үргэлж орж байгаа одоо цагт тийш очиход тун хэцүү гэж олон хүн болгоомжлуулж байлаа. Бороо 3-4 өдөр татарсныг тохиолдуулан 1959 оны 6-р сарын 10-ны өглөөний 9 цагт түүхч Пэрлээгийн хамт ГАЗ-69 гэдэг машинд суугаад Улаанбаатараас гарлаа. Завшаанаар нартай тунгалаг өдөр байлаа. Амгаланбаатарын араар гараад Хужирбуланг дайрч Гацууртайн амны адгаар огтолж, Туул голоос салаад Хуандайн амыг өгслөө. Хуандайн амны эхэнд хэдэн чулуун байшин барьж байхыг үзлээ. Барилгын дарга Балбартай уулзаж зам асуухын далимд ярилцав. Хүнсний комбинатын сүүний газрыг энд байгуулах юм гэнэ. 200 үнээний байрын чулуун суурь тавиад дуусаж байна. 150 тугалын байр бас барьж байна. Эдгээр барилгад хагас сая төгрөг орох юм гэнэ. Байшингийн суурийг үзвэл, тугал эхээс хүлээн авах тасаг, арчиж цэвэрлэх тасаг, унтуулах тасаг, хооллуулах тасаг, усанд оруулах тасаг гэх зэргийн хуваарьтай тасалгаанууд байна. “Тугалыг сэрүүн аргаар бойжуулна гэдэг биш бил үү? Энэ чинь сэрүүн аргаар бойжуулах сав арай биш шив дээ” гэсэнд Балбар: “Сэрүүн аргаар бойжуулна гэж ярьж л байдаг. Тэгээд дулаан байшин барьж л байдаг юм” гэж хэлэв. “Сайн үүлдрийн үнээний тугалыг сэрүүн аргаар бойжуулж болдоггүй байлгүй дээ” гэхэд “Үгүй, энд чинь монгол үүлдрийн үнээ олон байх юм гэнэ билээ” гэж нэмж хэлэв. Тэгээд тэнд шаварт суусан ачааны хэдэн машиныг хараад, үнээ, тугалын тухай бодохоо больж, бид удахгүй ингэж мунгинах болно доо гээд сэтгэл зовж байлаа. Тэндээс цаашаа яваад нэг даваа давж Дэндийн амны эхийг огтолж, бас нэг даваа давлаа. Ийм хоёр ойрхон даваа байдаг учраас энэ замыг Хоёр давааны зам гэдэг байна. Энэ хоёр даваан дээр их лүглэгэр овоо байна. Замын хүмүүс чулуу нэмдэг заншилтай. Зарим сүрхий хүмүүс нэлээд овоог нураасан боловч, олонх хүн овоогоо сэргээж босгосоор ирсэн юм. Социализм байгуулахад овоо онц саад болж байгаа биш тул овоо байж байг даа гэж бодож байлаа. Зам дээр хамаагүй үргэлжлэн хэвтэж, аяны унаа хөсөгт саад болж байгаа бүдүүн чулуунуудыг ингэж овоолон тавих нь тодорхой ашигтай ч юм уу даа гэж санагдлаа. 

	Даваан дээрээс харахад орчны байдал их үзэсгэлэнтэй сайхан байлаа. Зүүн хойд зүг Хэнтийн их уулс үүлэн дотор сүндэрлэн байна. Өмнө зүг Туулын ард байгаа Чингистэй уул нов ногоон ойгоор бүрхэгдэн байна. Энэ ууланд болор эрдэнийн уурхай бий. Бид тэнд очих замыг нэлээд асууж сурагласан боловч одоо бороо ус элбэг тул машин тэргээр тэнд хүрч болохгүй гэнэ. Давааг даваад Шилжрэхийн хөндийг уруудаж Тэрэлж голд хүрвэл тэнд Үйлдвэрчний Төв Зөвлөлөөс амралтын том байшин бариулж байхыг үзлээ. Тэрэлжийн голыг гатлаад мөн голыг уруудаж явсаар Туулын хөвөөнд ирлээ. Энд Эрдэнэ сумын нэгдлийн хэдэн айл дайралдлаа. Олон адуу, үхэр мал сайхан бэлчээрт үргэлжлэн байна. Тэндээс зам заалгаж аваад Туулын баруун гараар өгсөж Туул голд цутгадаг Баруун Баян голын бэлчир хүрлээ. Замд шавар шавхай их байсан боловч ГАЗ-69 гэдэг машин давхар араатай тул ажиггүй туулж гарсаар явлаа. Туул ба Гурван Баяны бэлчир дээр барилгын мод бэлтгэдэг газар байна. Эндээс Улаанбаатар хүртэл 75 километр гэнэ. Тэнд хүрээд дарга нартай нь уулзах гэтэл цөм ажилдаа явчихсан тул олж уулзаж чадсангүй. 

	Ойн цагдаа Чойжавын гэдэг айлд очлоо. Цагдаа Чойжав бас эзгүй байлаа. Бидэнд газар мэдэх хүн хэрэгтэй байлаа. Тэндээс Буд гэдэг буриад өвгөнийг газарчаар аваад цаашаа явлаа. Баруун Баян гэдэг голыг солгой этгээдээр нь өгсөхөд шавар шалбааг үлэмж болж л байна. Энэ замыг дээр гэж өвгөн газарч маань хэлсэн юм. Чойжавын өвөлжөөний харалдаа газар очоод шаварт сууж арай л гэж гарлаа. Машины дугуйн бул далд ором усан дундуур явсаар байлаа. Завшаан болоход балчиг усны дор хатуу чулуун хөрстэй юм. Тэгж явсаар Хөх чулуу гэдэг овоорсон хад хүрлээ. Түүний өмнө нэг тохилог их булш байхыг үзлээ. Энэ булшны дээр гучаад жилийн өмнө бяцхан байшин байсан гэнэ. Одоо байшин ч байхгүй, булшийг уудлан онгойлгосон байна. Дээгүүр нь хөндлөн тавьсан гурван метр хирийн урт, 30 сантиметр хир зузаан дөрвөлжин чулуун хөндлийн заримыг дотогш булшин дотор унагаасан байна. Тэр нүхээр өнгийж харахад лав гурван метр хирийн гүн хөндий байшин газар дор харагдаж байв. Түүний өргөн нь 5-6 метр байх шиг байна. Энэ булшийг ойрмог уудалсан бололтой, дотор нь ув улаан будгийн үлдэгдэл харагдаж байлаа. Тэр нь нэг том ноёны тохилог булш юм байна. Энэ булшинд Цэвээн тэргүүн гэдэг хүн мөргөдөг байсан гэнэ. Тэр Цэвээн тэргүүний дээд үеийн ноёны булш байж магадгүй. Цэвээн тэргүүн бол Амбан бэйсийн хамаатан хүн юм гэнэ билээ. Урьд дурдсан Хөх чулууны орчмыг хүртэл монгол орны нийт байдлаар уулын энгэр модгүй, ар битүү модтой байлаа. Хөх чулуунаас дээш болоход уулын ар өвөр ялгаагүй битүү модтой боллоо. Одоо бид далайн түвшнээс дээш 2000 метр өргөгдсөн уулархаг газар явж байна. Тэндээс огт замгүй ус намаг дундуур явсаар барилгын мод бэлтгэж байгаа гучаад ажилчны байр дээр очив. Тэндээс Цэрэннатар гэдэг хүнийг хоёрдугаар газарчаар аваад цаашаа битүү ой модон дундуур явлаа. Бид хоёр газарчаасаа тэр хавийн газрын байдлыг асууж явлаа. 

	Гүнжийн сүмийн байгаа газар бол салхи шуурга огт болдоггүй их нөмөр газар гэнэ. Түүний зүүн этгээдээр Баруун Баян гол дээрээс урсаж ирсэн гэнэ. Баруун Баяны эх холгүй. Баруун Баянд солгой этгээдээс нийлдэг Дунд Баян гэж гол бий. Дунд Баян, Зүүн Баян хоёр гол бол Сарьдгийн нуруунаас эх авч урсана. Сарьдгийн нурууны нэг оргилыг Алтан-Өлгий гэдэг. Алтан-Өлгийн өвөрт олон их булш бий гэнэ. Тэр Алтан-Өлгий уулыг бид холоос харсан билээ. Дүнхийсэн сайхан өндөр уул харагдана билээ. Энгэрт нь цас харагдаж байхыг үзвэл, гурван мянган метрээс илүү өндөр уул бололтой. Гүнжийн сүмийн баруун талд Ноёны ам гэдэг бяцхан ам байна. Энэ аманд Амбан бэйсийн дээд өвгөдийг оршуулсан байж болно. Түүний баруун этгээдэд Байшинт гэдэг газар бий гэдэг. Тэнд нэг булшны байшин байсан тул Байшинт гэж нэрлэсэн гэнэ. Ер нь монголчууд эрт урьдын цагаас ихэс ноёд, хаадаа ийм өндөр сарьдаг уулын энгэр өлгий газарт оршуулдаг заншилтай байжээ. 

	Бидний замын хажуугаар модон авсны эвдэрхий олон дайралдаж байлаа. Тэгж явсаар өдрийн 17 цаг хагаст Гүнжийн сүмд хүрч очлоо. Барилгын мод бэлтгэлийн газраас 30 гаруй км газар явж ирсэн байлаа. 

	 

	ГҮНЖИЙН СҮМ 

	 

	Гүнжийн сүм гэдэг маань бичигтэй хөшөө ба түүний цамхаг, гурван эвдэрхий байшин, эвдэрхий хэрэм, уудалчихсан булш ийм хэдэн юм байдаг байна. Далайн түвшнээс дээш 2100 метрт байгаа энэ сүмийн барилга байшингийн байдлыг үзүүлбэл: 

	Одоо эдгээр зүйлийн барилгын үлдэгдлийн байдлыг товчхон бичье. Тэхдээ хэмжих явдалд Шепетильниковын материалаас заримыг хэрэглэсэн ба булшны газар доорх байшингийн төслийг нөхөр Пэрлээ дуурайлган зурсан билээ.

	 

	ХӨШӨӨТ ЦАМХАГ 

	 

	Бичигт хөшөө ба түүний суурь том чулуун мэлхийг цамхгаар гадагш гаргаад үүдэнд нь орхисон байлаа. Цамхгийн голд хөшөө байсан газрыг малтаж ухсан байна. Хүзүүгээ урагш сунгаж гүлдийлгэсэн чулуун мэлхий нь их л сүртэй сонин урлагийн зүйл байна. Боржин чулуугаар хийжээ. Үүний урт нь 1,95 метр, өргөн нь 0,86 метр, өндөр нь 0,7 метр, нуруун дээр нь хөшөөг суулгадаг дөрвөлжин нүх бий. Энэ бол Эрдэнэ зуу, Амарбаясгалан хийдэд байгаа чулуун мэлхийтэй төстэй байна. Түүний дээр тавьдаг бичигтэй чулуун хөшөөний урт нь 2,54 метр, өргөн нь 0,82 метр, зузаан нь 0,22 метр, бичгийн дээр ороолдсон хоёр луу сийлжээ. Манж хятад хоёр бичигтэй, манж бичгийг хуулж авсан боловч балархай тул бүрэн сайн уншиж чадсангүй. Бичгийн дотор: 

	“Гингүн элхэ гүрүн-и гүнжү” (Хичээнгүй амарлингуй улсын гүнж) гэж манжаар бичсэнийг лавтай уншлаа. “Тайх юмыг хүргүүлж тэмдэгт хөшөө босгосныг” мөн бичигт дурдсанаас үзвэл, гүнжийг нас барсны дараа бичсэн бичиг байна. Мөн хөшөөг Тэнгэрийн тэтгэсний тавдугаар он буюу 1740 онд босгосноос үзвэл, мөн гүнж 1740 буюу 1739 онд нас барсан байна гэж хэлж болно. Хөшөөний цамхаг нь зургаан талтай бяцхан шовгор байшин юм. Гаднаас хэмжихэд өмнөд тал 2,9 метр, баруун өмнөд тал 2,93 метр, баруун хойд тал 2,56 метр, хойд тал 2,56 метр, зүүн хойд тал 2,58 метр, зүүн өмнөд тал 2,32 метр, туурганы өндөр 2,4 метр хөх тоосгоор хийжээ. Дээвэр нь мөн зургаан талтай, хөх паалантай нарийн тоосгоор хийсэн байна. Цамхгийн өмнөхөөс бусад туурга нь бүтэн байна. Өмнөд талд гоёмсог модон хаалга байгаад эвдэрч онгойсон байна. 

	ХАРГАЛЗАГЧИЙН БАЙШИН

	 

	Хэрмийн гадна, гол хаалганы баруун этгээдэд байгаа бяцхан байшинг бид харгалзагчийн байшин гэж нэрлэж байна. Энэ байшингийн урт нь 9,9 метр, өргөн 55,28 метр, туурганы өндөр нь 3,3 метр туургыг хөх тоосгоор хийжээ. Өмнөдөөс бусад тал нь битүү, өмнөд талд нь модон хаалга ба цонх байсан биз. Одоо цөм онгорхой нүх болжээ. 

	 

	БОГДЫН ХААЛГА 

	 

	Хэрмийн өмнөд этгээдэд хаалганы оронд байшин байна. Үүнийг Богдын хаалга гэж нэрлэдэг гэнэ. Энэ бол чухамдаа хаалга биш дээвэр, туурга, шалтай ёстой байшин юм. Ерийн байшингаас ялгаатай нь юу вэ гэвэл, хойно өмнө этгээддээ нэвт гарах хоёр хаалгатай байжээ. Хэрэмд хаалгагүй тул энэ байшин, хаалганы үүргийг гүйцэтгэж байсан байна. Ийм нэвт гарах хоёр хаалга байсан гэдгийг одоо тааварлаж байгаа бөгөөд чухамдаа хаалга одоо байхгүй, зүгээр туурга нь сэтэрхий онгорхой байна. 

	Богдын хаалга гэдэг энэ байшингийн урт нь 10 метр 73 см, өргөн нь 6 метр, хэдэн баганатай, дээврийг мөн паалантай нарийн хөх тоосгоор хийжээ. Засмал чулуун шалтай, сүүлийн үед шалны доогуур малтаж хөндий болгосон бололтой. Хөлөөр дэвсэхэд дүн дүн гэж хүнгэнэж байна. Энэ байшин удахгүй нурж ойчмоор байдалтай байна. Дээврийн зүүн хойд хэсэг цөмрөн нуржээ. 

	 

	 ХЭРЭМ 

	 

	 Хөх тоосгоор хийсэн хэрэмтэй, үүний ар бие нь бүтэн үлджээ, өмнө бие нь бүхлээр эвдэрсэн ба баруун, зүүн тал нь хагас эвдэрчээ. Эвдэрсэн хэрмийн тоосго байхгүй байхаас үзвэл барилгад хэрэглэхээр өөр тийш зөөж аваачсан бололтой. Хэрмийн өндөр нь 2,5 метр, зузаан нь 4 тоосго давхарлан тавьсны адил байна. Хэрмийн урт, өргөн нь адил дал далан метр, иймийн тул 4900 дөрвөлжин метр газрыг хүрээлж байна. 

	 

	 ГОЛ СҮМ 

	 

	Хэрмийн дотор Гүнжийн булш ба Богдын хаалга хоёрын хооронд гол сүм оршиж байна. Гол сүмийн ерөнхий байдал нь Богдын хаалгатай их л төстэй юм. Гол сүм нь бараг дөрвөлжин хэлбэртэй, хойноос өмнөд тийш 10,50 метр, баруунаас зүүн тийш 10,73 метр байна. Туурганы өндөр нь 4,2 метр, дээврийг нарийн хөх тоосгоор хийжээ. Дээвэр нь 8 модон багана дээр тулгуурлаж байна. Туурганы тоосгыг маш нарийн чадвартайгаар өрж тавьсан байна. Гол сүм нь Богдын хаалганы адил хойно өмнө хоёр талдаа нэвт гарах хоёр хаалгатай байсан бололтой. Одоо туурга нь нэвт онгорхой байна. Энэ сүмийн хэмжээ багавтар боловч их сүртэй сайхан сүм байсан нь одоо ч мэдэгдэж байна. 

	 

	 ГҮНЖИЙН БУЛШ 

	 

	Гол сүмийн ард Гүнжийн булш байна. Гол сүмтэй ив ижил 10,50 х 10,73 метр дөрвөлжин хэмжээний чулуун довжоо байна. Үүний төв дунд нь чулуун суварга байсан мэт боловч одоо овоорсон чулуунаас өөр юу ч байхгүй. Булшийг ойрмог үед ухаж нээсэн байна. Дээрээс гурван их нүх малтаж газар дор хөх тоосгоор хийсэн байшинг илрүүлсэн байна. Газар доорх байшингийн ёроолд их ус тунаж байсан боловч бид тэр булшны байшингийн өмнө этгээдээр орж, хойд талын цоорхойгоор гарч ирлээ. Дороо чулуун шалтай юм шиг байлаа. Дотроо, дээд таазыг найман давхар тоосгоор нуман хэлбэртэйгээр хийсэн байна. Энэ булшны байшингийн байдал нь: Газар доорх байшингийн урт нь 7,5 метр, өргөн нь 5 метр, доторх зайн өндөр нь 1,75 метр. 

	 

	[image: Image]

	 

	МОД УРГАМАЛ 

	 

	Хэрмэн дотор ба булшны довжоон дээгүүр олон мод ургажээ. Үүний дотор тэр хавьд байхгүй хуш мод олон байхыг үзвэл, үүнийг зориуд тарьж ургуулсан бололтой байна. Бүх байшин барилга ба хэрмийн дээгүүр өлөн шороо тогтсоор нарийн тоосгыг булж газрын хөрс мэт болгоод олон мод ургахад дөхөм болжээ. Хэдэн байшин, цамхаг дээгүүр цөм олон мод ургасан байна. Эдгээр мод нь уг барилгыг дарж унагаах байдалтай байна. 

	Ийм учраас барилгын дээр ургасан модыг огтолж хаях хэрэгтэй гэж бид шийдлээ. Орчин тойрон харгай, хус зэргийн мод битүү ургажээ. Өндөр уулын нөмөр нөөлгөнд баялаг ойтой маш аятайхан газар Гүнжийг оршуулсан юм байна. 

	 

	БАРИЛГЫН МАТЕРИАЛ 

	 

	Хэрмийн гадна баруун талд нь овоолсон паалантай нарийн тоосго үлэмжхэн байна. Бодоход сэлбэхэд зориулсан хэрэгсэл мөн биз. Хэрмээс зүүн урагш хэдэн зуун метрийн газар тоосгыг шатааж байсан бааюуны худаг хэвээр үлдсэн байна. 

	Сүмийн хавиар бид бага сага явсан боловч өөр барилгын үлдэгдэл огт дайралдсангүй. 

	 

	БУЦАХ ЗАМД 

	 

	Бид, уг нь Гүнжийн сүм дээр хононо гэж бодож ирсэн юм. Гэтэл, бороо тасралтгүй шаагьж орох тул маргааш болговол буцаж чадахгүй шаварт суух болуузай гэж бодоод тэр үдшээ буцахаар шийдвэрлэв. Гүнжийн гол сүмд борооноос нөмөрлөн сууж, авч явсан цай хоолоо идэж уугаад бид буцахаар явлаа. Мод бэлтгэж байгаа хэсэг хүмүүсийн байр дээр ирж зам заалгаад Баруун Баян голын баруун эргээр явахаар шийдэв. Балчиг намаг, үер бороо, харанхуй шөнө гурав биднийг угтаж ирлээ. Анхны 5-6 километр замын намгийг мод бэлтгэж байгаа арваад залуусын хүчээр мэнд гэтлэв. Хориод километр яваад бас шаварт суулаа. Өвдөг тулах шавар дундуур өвгөн Буд бид хэд зүтгэх хүчин болж чангаасаар арай гэж гарч ирлээ. Бид машинаа түрж явсаар шал нойтон болж шөнө дунд өнгөрсөн хойно арай гэж өнөөх Чойжав цагдаагийн гэрийг олж хонов. Бидний халуун савтай цай дууссан тул дотроос хүйтэн, бороонд шавшуулсан тул гаднаас нойтон, базаахгүй хонолоо. Маргааш нь мод бэлтгэж байгаа газрын дарга Мишигдоржийг гуйж “Гүнжийн сүм ба хэрмийн дээгүүр байгаа модыг цөм огтлон хожуул болгох хэрэгтэй. Тэхдээ хожуулыг буулгаж болохгүй хожуулыг буулгавал уг барилга нь нурж магадгүй” гэж хэлэв. Мишигдорж, бидний даалгасан ёсоор “250 гаруй модыг огтолж цэвэрлэв” гэж дараа нь мэдэгдсэн билээ. Тэндээс бид очсон замаараа буцаж явсаар үдэш Улаанбаатарт хүрч ирлээ. Тэгээд Гүнжийн сүмийн тухай мэдээ баримтыг сурвалжлах ажлыг хийлээ. 

	Төв аймгийн Эрдэнэ сүмийн бүдүүн Жамба, Өлзий нарын ярьсан нь: “Гүнжийн сүмийг барих, оршуулах ажилд олон хятад, уран дархан хүн ирж оролцсон юм. Мөн монгол урчууд дархнууд ч олон оролцсон гэдэг. Гүнжийг алтан дотортой цагаан зандан авсанд оршуулсан, дотор нь алтан, мөнгөн хүний дүрс, 5 хошуу малын дүрс сийлбэртэй эрдэнэ чулуу зэргийг хийж оршуулсан гэдэг. Энэ урлагийн зүйлд нь монгол дархан Дандаа гэдэг хүний урлаж хийсэн зүйл үлэмж байсан гэдэг. Мөн Гүнжийн түүхийг 5 алд цагаан торгон дээр хятад-монгол үсгээр бичээд авсанд нь хийсэн гэдэг. Энэ яриаг Улсын их сургуулийн оюутан Шагдаргочоо тэмдэглэж өглөө.

	 

	1949 ОНД МАЛТСАН НЬ 

	 

	Монгол Ард Улсын Шинжлэх Ухааны Хүрээлэнгийн хэдэн гишүүн 1949 оны хавар Гүнжийн сүмийг малтаж археологийн судлал хийсэн байна. Тэр ажилдаа Зөвлөлтийн эрдэмтэн Киселевийн, Хар хоринд хийсэн археологийн судлалын туршлагыг хэрэглэсэн гэнэ. Гүнжийн булшийг тэд нээсэн ба хөшөөний доорх газрыг ч тэд малтсан гэнэ. Гэвч тэд, хийсэн судлалын материалыг эчнээ фондод хадгалсан тул бид олж үзсэнгүй. Гэвч бид тэр малтах ажилд оролцсон хүнээс дам сонссон зүйлээ энд сийрүүлье. 

	1948 оны өвөл, 1949 оны хавар олон хүн очиж Гүнжийн сүмийг малтаж археологийн судлал хийжээ. Тэд, гол сүм доогуур хойш булшийг чиглүүлэн урт суваг малтсан боловч юу ч олсонгүй. Бичигтэй хөшөөг буулгаж, дор нь хэдэн алд малтсан боловч бас ямар ч юм олсонгүй. Сүмийн арын дөрвөлжин чулуун тавцанг малтсан байна. Булшны довжоог анх араас нь жаахан малтаад дараа нь өмнөх хаалганы тэндээс голыг чиглүүлэн 3-4 метр гүнзгий суваг малтаж булшны байшинг нээж оллоо . Байшингийн төв дунд нь цагаан зандан авс байлаа. Авсыг арваад дөрвөлжин метр цул чулууны дундах гүвгэр дээр тавьсан байлаа. Тэр булшны байшин нь чулуун ханатай байсан, тэр чулуун хана нь доорх чулуун шалтайгаа үргэлж юм шиг байсан. Тэхлээр арваад дөрвөлжин метр бүхэл чулууг ухаж таггүй чулуун хайрцаг болгосон мэт байлаа. Авсыг давирхай ба есөн давхар торгоор доторлосон байлаа. Авсыг аятайхан цэвэрлээд нээж үзтэл, дотор нь юу ч байсангүй. Гүнжийн хүүр ч байсангүй, харин авсан дотроос гал түлж шатаасан жаахан нүүрс гарлаа. Булшийг урьд хулгайч нар малтаж хамаг юмыг тоносон байжээ. Зандан авсны дээрээс тохой хирийн дөрвөлжин нүхийг сүхээр цавчиж гаргасан байлаа. Тэр нүхээр хамаг юмыг нь аваад Гүнжийн ясыг ч гаргаж хаяад, үлдсэн хэрэггүй юмыг нь авсан дотор гал түлж шатаасан мэт байлаа. Тэр хулгайч нар бол Гүнжийн сүм чухам хаана байгааг сайн мэдэх хашир хүмүүс байжээ. Учир нь тэд, 1949 онд малтсан хүмүүсийн адил энд тэндээс төөрөлдөн малтсангүй, чанх дээрээс нь 2 метр илүү худаг ухаад авсанд яг хүрсэн байна. Түүний баримт нь булшны байшин яг авсан доор цоорхой байснаас гэрчлэгдэнэ. Гүнжийн сүмийг сахиж хамгаалах үүрэгтэй сүмчин багийн хүмүүс буюу энд түлээ бэлдэж байсан хүмүүс саявтар ингэж ухаад хамаг юмыг хулгайлсан хэрэг биз. Тэр ухсан хулгайч нар энгүй их баялаг юман дээр орсон шинж бас үзэгдлээ. Жишээ нь, авсан дотор хонины хорголын чинээ сувд хоёрыг орхисон байлаа. Бас нэг өрөөсөн пүүсүү чулуун ээмэг тэндээс гарсан. Хүнд хэрэгтэй үнэтэй юм өөр юу ч гараагүй. Сувдын өнгө нь гарсан дороо гутаж цэхэр цагаан чулуу шиг боллоо. Гүнжийн авсны баруун талд гонзгой бөөрөнхий авсан дотор нэг тарган эрэгтэй хүнийг завилуулан суулгаж оршуулсан байлаа. Тэр хүүр яг хөлдүү тул огт гутаагүй, сая үхсэн юм шиг байлаа. Авсыг долоон давхар торгоор доторлосон юм. Авсан дотроос хүүрийн хамт жижиг тоглоомын хөрөө, цүүц, хүрз, ооль зэргийн олон багаж гарсан юм. Тарган хүүрийг эргүүлээд сүмийн үүдний нүхэнд хийчихсэн. Газар дор барьсан байшин дотор хөндий байгаагүй, шороо, чулуу, түүхий тоосго зэргийг дүүртэл чигжиж хийсэн битүү сав байсан. Хоёр авс бол дүүрэн шороо, чулууны дотор байлаа. Угаас тэгж хийсэн юм шиг байжээ. Бүх Монголын газар нутгийг ганц алчуур дээр зураад Гүнжийн авсан дотор хийсэн гэдэг цуурхал яриа байдаг. Тэр зургийг олж авахыг 1949 онд чармайсан гэнэ. Гэвч зураг байтугай алчуур ч олоогүй. Тэгээд тэр уудалсан нүхэн дээгүүр олон шургааг хөндлөн зэрэглэж тавиад дээрээс нь шороогоор булсан. Тэр булшийг яаж ухсан ба юу гарч байсныг өдөр дараалан тодорхой тэмдэглэн бичиж байсан. Булшны дотроос гарсан бүх төмөр багаж хэрэгсэл ба бусад аар саар юмны тодорхой дансыг хийгээд уг юмны хамтаар ховор зүйлийн эчнээ фондод хадгалсан байх гэдэг дам мэдээг яг үнэн гэж баталж чадахгүй боловч бараг төлөв үнэн болов уу гэж санаж байна. Эдгээр мэдээ нь бидний очиж үзсэн байдалтай яг тохирч байна. 

	 

	ТӨВ МУЗЕЙД БАЙГАА ЮМНУУД 

	 

	Төв аймгийн захиргааны дарга байсан Гончигсүрэн, Эрдэнэ сумын дарга байсан Лувсанжав нар учир мэдэх хүмүүс гэж сонсоод Гончигсүрэнтэй уулзав. Түүний ярьсан нь: “ Би 1942 онд цэргээс халагдаад Төв аймгийн захиргааны дарга боллоо. Тэр үед би түүх дурсгалын юмны учрыг мэдэхгүй хүүхэд байлаа. Эрдэнэ сумын нутгаар албан ажлаар явж байгаад Гүнжийн сүмийг үзлээ. Эзгүй хэдэн эвдэрхий байшин байлаа. Түүний доторх бага сага хэрэгсэл эзгүй үрэгдэж байхыг мэдээд сая суурьших гэж байгаа Эрдэнэ сумын 10-р багийн захиргаанд зарим бандан ширээг өгөөд үлдсэн хэдэн авдар хайрцгийг Төв аймгийн төв дээр аваачиж, үнэ хаялцуулан худалдсан билээ. Тэхэд чухам юуг хэн авсныг тодорхой мэдэхгүй байна. Төв аймгийн даргын жолооч Ханцуй, хоёр авдар авсан. Тэр хоёр авдрыг хожим Шинжлэх Ухааны Хүрээлэнгээс шүүхээр дамжуулан нэхэж байна гэж сонссон боловч олж авч чадсан эсэхийг мэдэхгүй. Жолооч Ханцуй нас барсан гэнэ билээ. Бас хоёр хайрцгийг өөр нэг хүн авсан байх. Түүнийг Шинжлэх Ухааны Хүрээлэн олж авсан эсэхийг мэдэхгүй” гэж ярилаа. Хэрэв тэр авдар, хайрцгийг Шинжлэх Ухааны Хүрээлэн нэхэж авч чадсан бол Улсын төв музейд бий гэж бодоод музейн даргатай уулзаж, музейн чухал зүйлийн хадгаламжийг үзлээ. 

	Гүнжийн юм гэж хадгаламжийн эрхлэгч Дамдины над үзүүлсэн зүйл нь: 

	1. Улаан будагтай, алтан луу угалз хээтэй хуучин гоёмсог авдар гурав. Үүний урт нь 86 сантиметр, өргөн нь 56 сантиметр, өндөр нь 56 сантиметр, авдрын модны зузаан нь 1 сантиметр хагас, гоё гуулин цүү цуургатай. 

	2. Галын халхавч болов уу гэмээр сийлбэртэй мод нэг, үүний өндөр нь 1 м, өргөн нь 60 см болно. 

	 3. Алтан хээтэй хар хайрцаг 2, үүний урт нь 61 см, өндөр нь 32 см, өргөн нь 41 см, модны зузаан нь хагас см. 

	4. Алтан хээтэй шургуулгатай хар хайрцаг хоёр. 

	5. Чий маажин гэдэг эдээр хийсэн хээтэй улаан хайрцаг хоёр. Үүний өндөр нь 53 см, урт нь 17 см, өргөн 35 см хагас, долоон нүдтэй. 

	6. Сувд хээтэй сүлжмэл ноосон цамцны тасархай нэг. 

	Бүгд арван тооны ийм юм байна. Эдгээр юмыг Гүнжийн сүмээс гарсан гэж хадгалж байдаг боловч чухам Гүнжийн юм мөн гэдэг нотлол над байхгүй гэж хадгалагч Дамдин хэлэв. Эдгээр хайрцаг, авдар зэрэг нь чухам Гүнжийн сүмээс гарсан юм мөн байх гэж би бодож байлаа. Учир нь 1943 оны хавар Шинжлэх Ухааны Хүрээлэнгийн даргын албан ширээн дээр нэг хар эрээн хайрцаг байхыг би харсан бөгөөд “Энэ юу юм бэ? “ гэхэд “Энэ бол Гүнжийн сүмээс гарсан хайрцаг юм. Үүнийг нэхэж байж арай гэж олж авлаа” гэж байсан юм. Тэхэд миний үзсэн хайрцаг энэ хайрцгуудын нэг нь мөн байлаа. 

	Улсын төв музейн сийлбэрч Осорын ярьсан нь: “Би урьд Хэрлэнгийн Хөгшин хүрээний газар сууж байсан билээ. Хөгшин хүрээ бол Дондовдорж Эфийн хүү хоёрдугаар Богдын хүрээ байжээ. Тэр Хүрээг Дондовдоржийн хойч үе болох Дархан чин ван эзэмшдэг байлаа. Гүнжийг Дондовдоржийн хатан болгохдоо Манжийн хаанаас 120 авдартай юм өгсөн гэдэг. Тэр авдрууд цөм ижил хийцтэй улаан авдрууд байсан юм. Тэр авдраас нэлээд нь Хөгшин хүрээнд байдаг сан. Хөгшин Хүрээний ихийн жасад 5-6 авдар байсан. Шүтээний жасад хэдэн авдар байсан. Тэр авдрын зарим нь тэр хавийн айлуудад ч байдаг сан. Сүүлийн үед тийм авдрыг эвдээд шагай харвах хашлага .хийдэг байсан” гэж байна. Бас 1949 онд малтаж гаргасан Гүнжийн авс Бага тэнгэрийн амны сүүний лабораторийн газар хадгалагдаж байсныг сураглаж олоод Улсын төв музейд авчирч тавилаа. Цагаан зандан модоор хийсэн энэ авсны байдлыг зурж хавсаргав. 

	 

	 

	Гүнжийн авсны бүдүүвч зураг 

	[image: Image]

	 

	Музейн фондод Гүнжийн алтан өргөмжлөл нэртэй 20x50 сантиметр хэмжээний гурван хацар алтан дээр манж хятад хоёр хэлээр бичсэн өргөмжлөл байлаа. Түүний манж бичгийг хуулж үзвэл ийм байна. “Хувалиясун тоб-и сучунга ания сахахун гулмахун надан бияи ичэ-дэ суваян тасха, ичэ жакун-дэ, ниохон чоко инэнги. 

	Хувангди хэсэ, вэсихүн фүнгнэхэн-бэ давтамэ исибуфи, фүлэхэ гарган-и кеси-бэ жирамиламби. Дорои этүкү-бэ нонггимэ бахабуфи, эмү фүлэхэ-и журган-бэ, үжэлэмби. Тудту тогтохо кооли-бэ баичабуфи, дабали вэсихүлэмэ фүнгнэмби. Гинггүн элхэ гүнгжү си. Шэнг зү госин хувангди-и нингүчи сарган жуй, хан-и боо-дэ банжифи абкаи висэн-чи түчи-кэ. 

	Шумин гүнг-ни тэн-и тачихиян-бэ алифи, дахамэ ябурэ-бэ холэдэчи ожораку, хэхэи, судури-и фүжүрүнгга дүрүн-бэ сонколомэ, хинг сэмэ кичэчи ачамби. Би амба доро-бэ сирафи, 

	Госингга гунин-дэмгэ гинггүлэмэ ачабумэ, бирэмэ госирэ кэси-бэ бадарамбумэ, чохомэ тэтүлэрэ хэсэ васимбуфи, симбэ гинггүн элхэ гүрүн-и гүнгжү фүнгнэфи, аисин-и чэ бүхэ. Си гочисхун-и жалундара-бэ кармамэ, гинггүн гүнгнэчүкэ-и кэмүн-бэ элэ кичэ. Вэсихүн бичи-бэ малхун-бэ мүтэбүмэ, нэмгиен дахасхун-и ябун-бэ кэмүни илэтүлэ. Фүжүрүнгга дүрүн-бэ илибүмэ. Амба хутури-бэ энтэхэмэ а ли. Гинггүлэ”. 

	 

	 ГҮНЖИЙН АЛТАН ӨРГӨМЖЛӨЛ 

	 

	Үүнийг барагцаалан орчуулбал: 

	“Найралт төвийн тэргүүн он харагчин туулай (жилийн) долоодугаар сарын шинийн нэгэн, шар барс, шинийн найман хөхөгчин тахиа өдөр. 

	Хуандийн зарлиг. Дээд өргөмжлөлийг давтан хүртээж үндэс салааны хишгийг зузаатгана. Төрийн хувцсыг нэмэн олгуулаад нэгэн үндэсний журмыг хүндэтгэнэ. Тийнхүү тогтоосон хуулийг байцаалгаад нэн эрхэмлэж өргөмжилнө. Хичээнгүй амарлингуй гүнж чи. 

	Шэнг зү өршөөлт (Энх-Амгалан) хуандийн 6-р охин, хааны гэрт төрөөд Тэнгэрийн удмаас гарлаа. Гүн ордны туйлын сургаалыг эрхэмлэж дагаж явахыг осолдож болохгүй. Эхнэрийн судар сурвалжит дүрмийг ёсчлон чин үнэнээр хичээвэл зохино. Би их төрийг залгамжлаад өршөөл таалалд хичээнгүйлэн нийлүүлж нийтээр өршөөх хишгийг дэлгэрүүлэн тусгайлан тэмдэглэх зарлиг буулгаж чамайг Хичээнгүй Амарлингуй улсын Гүнж өргөмжилж алтан навчит өргөмжлөлийг өгөв. Чи хөнгөмсөг дүүрнээр харгалзаж хичээнгүй бишрэлтэйгээр зүйг нэн хичээ. Эрхэм боловч арвиныг бүтээж, зөөлөн эевэргүүгээр явдлыг басхүү илэрхийл. Сурвалжит дүрмийг байгуулж их буяныг үүрд хүлээ. Хичээнгүйл” гэжээ. 

	Манжийн Найралт төв эзэн, хаан ширээнд суугаад Энх-Амгалан хааны 6-р гүнжид олгосон энэ алтан өргөмжлөл бол Туулын Баруун Баяны эхэнд оршуулсан гүнж хатны өргөмжлөл мөн юм. Үүний баталгаа нь мөн Гүнжийн сүмийн үүдэнд байгаа гэрэлт хөшөөний бичиг болно. Тэр гэрэлт хөшөөний манж, хятад бичигт мөнхүү Хичээнгүй Амарлингуй улсын гүнжийн тухай бичсэнийг урьд хэлсэн билээ. 

	 ГҮНЖ ХАТНЫ УЧИР 

	 

	Манжийн хаад, Монголыг эзэлж аваад, Монголын ноёдыг өөрийн дуулгавартай зарц болгохын төлөө тэдэнтэй ургийн холбоо байгуулж, хааны гүнж буюу шадар ноёдын авхай нарыг монгол ноёдын хатан болгож өгөх явдал олширсон байна. Жишээ нь: Энх-Амгалан хааны охин Хичээнгүй Амарлингуй гүнжийг 1697 онд Түшээт хан Чихундоржийн ач хүү Дондовдоржид хатан болгож өгөв. Түүнээс таван жилийн дараа 1702 онд нэг манж ноёны охинд хааны гүнж цол олгоод засагт хаан Цэвээнжавт хатан болгож өгөв. 1703 онд Түшээт хан (Хожмын Сайн ноён хан) аймгийн засаг Цэрэнд хааны гүнжийг хатан болгож өгөв. Энэ Цэрэн Ойрдтой олон удаа байлдаж явсан. Цэрэнгийн дүү Гунгааравданд манж түшмэлийн охиныг гэргий болгож өгчээ. Ийнхүү манж нараас Монголыг захирах зэвсэг болж ирсэн гүнж нарын нэг нь дурдсан Хичээнгүй Амарлингуй гүнж байлаа. Түүний нэрийг Галдан туслагч Дөлиен хичээнгүй гэж нэрлэсэн боловч бусад олон албан бичигт Хичээнгүй Амарлингуй гүнж гэж нэрлэсэн байна. Энэ нэр бол манжаар “Гинггүн Элхэ” гэсэн үг, хятадаар “Цё-зин” гэсэн үгний орчуулга болно. (Позднеев, Эрдэнийн эрихэ, стр. 261) 

	Галдан туслагчийн зохиосон “Эрдэнийн эрих” хэмээх түүхэнд өгүүлсэн нь: “Энх-Амгалангийн 36-р он улаагчин үхэр жил (1697) өвлийн сард жүн ван Дондовдоржийг хошой Дөлиен хичээнгүй гүнжид холбож хошой эфу болговай” гэжээ. 

	Улаанбаатар хотод суудаг Долгор гэдэг эмэгтэйн ярьсан нь: Энх-Амгалан хаан долоон гүнжтэй байжээ. Түүний нэгийг манай Халхын нэг их эрд богтолсон. Бусад нь Өвөр-Монголын ноёдын хатан болсон. Манай Халхад ирсэн тэр гүнжийг Догшин гүнж гэж нэрлэж байжээ. Харгис догшин байсан учраас түүнийг тэгж нэрлэсэн хэрэг биш, харин ухаантай сэргэлэн сайн хүн байсан юм гэнэ билээ. 

	Догшин гэсэн учир нь Манжийн хааны ордны дүрмийг гэртээ яг баримталж гэрийн цаазыг их хатуу сахиж байснаас болсон гэдэг. Жишээ нь: Өглөө эрт босож үдэш орой унтдаг. Хоол унд идэх, уух цаг мөч тогтмол байсан. Гүнж хатан үхэхдээ гэрээсэлсэн нь: “Миний хүүрийг хятад газар аваачих хэрэггүй. Би монгол хүний эхнэр тул монгол хүн болжээ. Иймийн тул намайг монгол нутагт оршуулах хэрэгтэй” гэсэн ёсоор өөрийн нь заасан газар оршуулсан юм гэнэ билээ. 

	Сүмчин отгийн хүмүүс, гүнжийн булшийг их нандигнан сахисаар ирсэн юм. Улирал бүрд тахиж байдаг байлаа. Сүмчин отгийн нутагт гаднаас ирж нутагласан хүмүүс олширсоор байлаа. Тэд, сүмчин отгийн хүмүүсийг буг тайж булшинд мөргөдөг гэж шоолдог байсан. Тэд л 1930 оноос хойш Гүнжийн шарилыг сэвтүүллээ гэдэг сэжиг яриа байсан” гэв. 

	 

	 ДОНДОВДОРЖ ЭФҮ 

	 

	Эрдэнийн эрих гэдэг түүхэнд өгүүлсэн нь: “Энх-Амгалангийн 39-р (1700) онд Дондовдорж эфү, эцэг Галдандоржийн жүн вангийн хэргэм залгамжилсан билээ. Дэвшүүлж чин ван өргөмжлөөд Түшээт хан залгамжилжээ” Дөчдүгээр (1701) онд Чихундорж ханы хоёрдугаар хүү Дорж Эрдэнэ ахайг Түшээт хан залгамжлуулбай. Дондовдоржийг Түшээт ханаас бууруулж, язгуурын жүн вангийн хэргэмийг залгамжилбай” гэжээ. 

	Автономит засгийн үед зохиосон ноёдын шастирт бичсэн нь “Дондовдорж, Энх-Амгалангийн 31-р онд (1892) жүн ван болов. 36-р онд (1697) хааны гүнжийг хатан болгож авав. 39-р онд (1700) Түшээт хан болов. 41-р онд (1702) түүний гуйсан ёсоор Түшээт ханы хэргэмийг авга Равдандоржид шилжүүлэв. 

	Дондовдорж Тэнгэрийн тэтгэсний 8-р (1743) нас барсан” гэжээ. Энх-Амгалан хааны нас барсны дараа Найралт төв хаан болоод Дондовдоржийн зэрэг хэргэмийг нэмсэн байна. Үүнд Дондовдоржийг Төвөдөд явж цэргийн гавьяа байгуулсныг бас харгалзсан бололтой (Позднеев, Эрдэнийн эрихэ, стр. 307). “Найралт төв хааны тэргүүн (1723) онд эфү жүн ван Дондовдоржийг чин ван өргөмжлөөд дэвшүүлэн улсын эфү болговай” гэжээ. 

	Дондовдорж эфү шүлэгч хүн байжээ. Түүнийг “Түмний эх” гэдэг шүлэг зохиосон гэж Галдан туслагчийн “Эрдэнийн эрихэд” байдаг ба “Өргөн цагаан үүл”, “Сэнсийн цагаан үүл” гэдэг хоёр дуу шүлгийг зохиосон гэж Жавзандамба хутагт нарын намтарт байна. Бас Дондовдорж бол “Халх журам” гэдэг хуулийг бичсэн зохиогчийн нэг болно. 

	Улсын төв музейн ажилтан Дамдины ярьсан нь: “1929 онд би Дондовдорж эфийн удам болох дархан ван Пунцагцэрэнгийнд ерийн хүн өмсөхийн аргагүй, учиргүй том хэдэн дээл байхыг үзсэн. Тэр дээлүүд нэлээд элэгдэж хуучирсан янзтай байсан. Ийм том дээлийг ямар амьтан өмсөж байсан юм бэ? гэж асуусанд дархан ван Пунцагцэрэнгийн хэлсэн нь: Манайхны дээд үед нэг тийм айхавтар том хүн байсан юм гэнэ билээ. Түүний жинхэнэ эдэлж байсан дээл нь энэ юм гэдэг” гэж байсан гэжээ. 

	Үүнээс үзвэл, тэр том дээл бол Дондовдоржийн дээл байсан байх магадгүй. Гүнжийг, “Манай Халхын нэг их эрд богтолсон” гэж Улаанбаатар хотод суудаг Долгор эмгэний хэлснийг дээр дурдсан билээ. Үүний дотор “их эр” гэдэг сонин үг юм. Ер нь Түшээт хан Гомбодоржийн үр ач нар цөм их том биетэй хүмүүс байсан бололтой. Өндөр гэгээн бол зүгээр өндөр гэгээн цолтой болоогүй шүү дээ. Түүний бие маш өндөр том байсан. Цагаан сүм дээр байсан нэг малгайг үзэхэд ерийн хоёр хүний толгой багтмаар том юм байдаг сан. Тэхлээр Чихундорж, Галдандорж, Дондовдорж нар ер нь том биетэй хүмүүс байсан байж болно. Хүний бие судлалд өндөр гэгээний эх Ханддоржийн хүүр чухал баримт болно. Иймийн тул Эрдэнэ зуугийн дэргэд байгаа Ханддорж хатны суваргыг битгий буулгаж хаяарай гэж онцлон хэлмээр байна. 

	 

	ДОНДОВДОРЖИЙН ҮР АЧ НАР 

	 

	Дондовдорж эфү олон хүүтэй байжээ. Түүний хөвүүд нь: Хажавдорж, Ринчиндорж, Гэжайдорж, Цэвдэндорж, хоёрдугаар богд Жавзандамба зэрэг болно. Хоёрдугаар Богд бол гүнж хатны хүү биш, Хотгойдын Баярт хатнаас төрсөн хүү юм. Дондовдорж, Өндөр гэгээнийг нас барсны дараа Баяртыг хоёрдугаар хатан болгож авсныг түүхэнд тодорхой бичсэн байна. Хоёрдугаар Богдоос бусад хөвүүд нь гүнж хатнаас төрсөн хөвүүд бололтой. Үүнээс лав Ринчиндорж, гүнж хатны хүү юм. 

	Автономит засгийн үед зохиосон ноёдын шастирт дурдсанаар болбол: “Ринчиндорж Тэнгэрийн тэтгэсний наймдугаар онд (1743) онд хошой чин ван болов. Мөн 9-р онд (1744) Хүрээний хэрэг шийтгэв. 12-р онд (1747) онд туслагч жанжин болов. 20-р онд (1755) баруун замаар орох их жанжны хуувийн сайд болов. Мөн онд Амарсанааг оргуулсан хүнд ялыг өөрөө олтугай” гэжээ. 

	Болор толийн 3-р дэвтэрт бичсэн нь: “Амарсанаагийн хэрэгт ял олж холбогдсон, Жавзандамбын ах Дархан шадар чин ванг дотор газар аваачаад байцаахад тэр бээр ер дагаж бөхийхийн үг өгүүлэхгүй харин ч элдэв долгин үг мэдүүлэхэд хаан биеэр засаглавай” гэжээ. Энэ мэдээ бол Манжийн хаан жанжин Ринчиндоржийг, Амарсанааг оргуулав гэж 1756 онд цаазаар аваачсан явдлыг өгүүлж байна. Үүнээс шалтгаалж хоёрдугаар Богд ба Халхын ноёд Манжаас урвахыг завдсан юм. Түшээт хан аймгийн Дархан засаг хошууны ноёдын уг түүхийг байцаавал, Чихундорж түшээт ханы хүү Галдандорж жүн ван 1691 онд Дархан хошууны ноён болжээ. 1692 онд Галдандорж нас барсан учир түүний нэгдүгээр хүү Дондовдорж жүн ван, мөн онд Дархан хошууны ноён болов. Түүнийг 1743 онд нас бармагц түүний хоёрдугаар хүү Ринчиндорж засаг хошой чин ван, хошууны ноён болов. Ринчиндоржийг хороогоод түүний ах Хажавдорж бэйсийг 1757 онд хошууны ноён болгов. Түүнийг 1759 онд нас барснаас хойш удаа дараалан суусан ноёд нь Гэжайдорж, Цэвдэндорж, Сүндүвдорж, Лүмбүдорж, Дэлэгдорж, Намжилдондов, Пунцагцэрэн нар болно. Үүнээс Сүндүвдорж, Дэлэгдорж, Пунцагцэрэн нар л лав Их Хүрээнд суулгасан зарлигийн сайдын албыг хааж явжээ. Пунцагцэрэн, ардын засгийн үед нас баржээ. Энэ хошууны ноёд, хүрээ сайдын тушаалд удаа дараа байсан учир, ард олны дотор “Амбан бэйс” гэж алдаршжээ. “Амбан гэж манжаар сайд” гэсэн үг юм. Эдний дотроос Цэвдэндорж, Сүндүвдорж, Дэлэгдорж нар хятад, манж хатантай байжээ.

	 

	 ХӨХ ХОТ 

	 

	Хүрээний сайд Сүндүвдорж, Бээжинд жасаалахаар явах замдаа Хөх хотыг дайрч дээдсийн онгонд мөргөдөг байсан албан баримт, Монгол улсын төв архивд бий. Үүнээс үзвэл, Амбан бэйсийн дээд удмын нэг ноёныг Хөх хотод оршуулсан байжээ. Ноёдын шастирт үзвэл: Сайшаалт ерөөлтийн 12-р онд (1807) Лүмбүдорж ноён, Манжийн хааны адууг сайн үржүүлсэн учир хаанд бараалхаж ярилцах үед хаан асууруун” “Хөх хотод чиний юу байдаг вэ?” гэсэнд Лүмбүдорж манж хэлээр хариуг айлтгасан гэжээ. 

	 1955 онд би Хөх хотод хэд хонохдоо Хөх хотын хойд талд хөдөө Шахуу газар нэг хятад сүм шиг жижигхэн байшин байхыг харсан билээ. “Энэ юу вэ? “- гэхэд хамт явсан хүн маань “Энэ сургууль” гэж хэлээд, “Урьд халх ноёны хатан болсон гүнжийн сүм байсан юм гэнэ билээ” гэж нэмж хэлэв. Би Улаанбаатарт ирээд тэр тухай, түүхч Дэндэв гуайд ярьсанд “Тэр чинь манай хошууны Дондовдорж ноёны гүнж хатны сүм шүү дээ. Тэр сүмийн мэдлийн тарианы их газар байсан юм гэнэ. Ширнэн жонон ван, тэр газрыг мөнгөнөөс худалдъя гэж хэдэн удаа хэлэхэд, дархан ван, Пунцагцэрэнгийн хэлж байсан нь: “Түүнийг худалдах арилжих хэрэггүй. Хятад болчихсон манай хэдэн албат тэнд байдаг юм. Тэд хувааж идэг гэж байхыг би сонссон” гэж ярьсан билээ. 

	Улсын номын сангийн ажилтан Жадамбаагийн ярьсан нь: “Хөх хотод Амбан бэйс ноёны харьяат халх нар, их тарианы газартай байдаг юм гэж билээ. Тайж жинсээ залгана гэж Хөх хотоос хэдэн хятад ирээд манай ноёнд бараалхаад байхыг би үзсэн” гэж байна. Бас “Гүнжийн сүмийн тайлгын жимс, нарийн боов зэрэг нь Хөх хотоос ирдэг байсан” гэж хэлэв. Бас музейн ажилтан Дамдины ярьсан нь: “1929 онд би дархан ван Пунцагцэрэнтэй хэдэн удаа уулзаж ярих албан хэрэг тохиолдсон юм. Тэхэд Пунцагцэрэн хэлж байсан: “Хөх хот ба тэр хавийн газрыг Манжийн хаанаас манай дээд өвгөдөд өгсөн юм. Түүний баримт нь энэ гээд олон манж, хятад бичиг үзүүлж байсан. Хөх хотод Пунцагцэрэнгийн тусгай байшин хашаа ч хүртэл бий гэж байсан. 

	Манай дээд өвгөд Хөх хотын жанжин байсан юм. Ер нь манай дээд өвгөдийн үеэс эхлэн манай хүнсэнд хэрэглэх гурил тариаг Хөх хотоос ирүүлдэг байсан. 1924 онд хамгийн сүүлчийн удаа, будаа гурил Хөх хотоос ирсэн. Түүнээс хойш харилцаа тасарсан” гэж ярьж байсан гэжээ. Дурдсан ярианаас үзвэл нэгд, Хөх хотын Гүнжийн сүм, Туулын Баруун Баяны Гүнжийн сүм хоёрын хооронд ямар нэг холбоо байх шиг байна. Хоёрт, Халхын Амбан бэйс, Хөх хотод урьд ямар нэг мэдэлтэй байсан шиг байна. 

	 

	ТӨГСГӨЛ 

	 

	Гүнжийн сүм бол Хятад-Монголын уран барилгын дурсгал, урлаг эд хэрэглэгдэхүүний дурсгал, Хятад, Манж, Монголын харилцаа түүхийн дурсгалт зүйл мөн юм. Энэ сүмийг цаашдаа эвдэж сүйтгэлгүй хайрлаж хамгаалж байх нь Шинжлэх Ухаан, Дээд Боловсролын Хүрээлэн ба орон нутгийн засаг захиргааны үүрэг болно. Цаашдаа энэ мэтийн түүх дурсгалт газрыг сүйтгэхгүй харгалзах нь Монгол улсын ард иргэдийн ариун үүрэг мөн болно.

	 1960 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

